
T EDRAGSEFINANSIES

Letbpjodtaal

Hoe beinvloed taal jou finansies?

s jy die fliek The Matrix gekyk het, weet jy die

werklikheid bestaan nie — net persepsie. Wat

ons egter nie almal weet nie, is dat ons taal

ons persepsie van die wéreld vorm, asook ons
gedrag en optrede in reaksie op daardie persepsie.

Ekis Ndebele. Ndebele is die eerste taal wat ek gepraat
het. Daarna het ek in die kleuterskool Engels geleer. Op
hoérskool Frans. Danksy 'n seun in wie ek belangge-
stel het, het ek 'n bietjie Tswana geleer. Met my studie
in die regte het ek genoeg Latyn geleer om goed in my
eksamens te vaar. Ek het geleer baie Engelse woorde het
Franse en Latynse wortels. Danksy mense saam met
wie ek gewerk het, het ek ook genoeg Afrikaans
geleer om aan vergaderings deel te neem;
deesdae is ek ook vlot in Xhosa. Met dié breé
blootstelling aan tale het ek geweet ek het 'n
kommunikasievoordeel, maar interessant
genoeg onlangs uitgevind dit gee my ook 'n
“dinkvoordeel”.

Ons taal maak 'n verskil aan ons
benadering van finansiéle en ekonomie-
se kwessies. Edward Sapir en Benjamin
Lee Whorf het die teorie van taalrelativisme
bekendgestel. Hul teorie is dat taal, behalwe dat
dit’n kemmunikasiemiddel is, ook ons persepsie
van die werklikheid en selfs ons gedrag beinvioed.
Eenvoudig gestel, die teorie beweer die manier waarop
mense oor die wéreld dink, regstreeks beinvloed word deur
die taal wat hulle gebruik om oor daardie wéreld te praat.

In'n Ted Talk wat ek op LinkedIn raakgeloop het,
praat Lera Boroditsky ('n kognitiewe wetenskaplike) oor
Kuuk Thaayorre, 'n inheemse Australiese taal. In dié taal
praat die sprekers nie van links of regs nie, maar verwys
na alles in terme van die kardinale rigtings op 'n kompas.
Hulle sal van "jou suidwesbeen” praat, of jou vra om
"effens noord-noordoos toe te staan”. Die gevolg is dat
hulle 'n uitstekende sin vir rigting het en beter georién-
teer bly as wat voorheen gemeen is die mens in staat is,
suiwer omdat hul taal hulle s6 geleer het.

Taal beinvloed ons persepsie. Waar dit in een taal
normaal sou wees om te sé: “Ek het my arm gebreek”,
is dié sinnetjie in 'n ander taal absurd omdat dit te
kenne gee die persoon het aktief en doelbewus daar-
aan deel gehad om sy eie arm te breek. Die korrekte
sinskonstruksie sou wees: "My arm het gebreek”. In
dié taal is die verskil dat die persoon van blaam ont-
hef is en geen vermeende skuld dra nie.

Hiermee in gedagte, hoe beinvloed jou taal jou
finansies?

Keith Chen, 'n kenner van gedragsekonomie, het
ontdek die taal wat ons gebruik, maak dat ons finansiéle
en ekonomiese kwessies verskillend benader. In Duits is
dit moontlik om in die teenwoordige tyd oor die toekoms

Hy sé die taalver-
eiste om uitdruklik
van toekomstige
gebeure te praat,
maak dat sprekers
die toekoms van
die hede skei en
dinge dan minder

toekomsgerig doen.

"

te praat: “Dit reén more”.

n Taal soos Engels vereis 'n
toekomsmerker soos "will” of “is going to”, waardeur die
sin "It will rain tomorrow” tot stand kom. Engels dwing
sy sprekers tot die gewoonte om tyd tussen hede en
toekoms te verdeel.

Chen het gevind tale wat spesifiek is oor tyd (verle-
de, hede, toekoms) laat die toekoms te ver weg lyk om
daarvoor te beplan. Sprekers van dié tale sal minder maklik
oortollige fondse opsysit vir‘n verre toekoms wat miskien
nooit aanbreek nie, veral omdat spaar teenswoordige
koste en opofferings vir toekomstige beloning behels.

Hy sé die taalvereiste om uitdruklik van toekomstige
gebeure te praat, maak dat sprekers die toekoms
van die hede skei en dinge dan minder toekoms-
gerig doen.
Chen sé mense wat "tydlose” tale praat,
soos Mandaryns of Duits, sal meer waar-
skynlik spaar. Sy bevinding is dat dit op baie
vlakke geld: van 'n individu se geneigdheid
om te spaar, tot langtermyngevolge vir
aftreewelvaart en nasionale spaarkoerse
(lande waar dié tale gepraat word, kry dit reg
om jaarliks ses persentasiepunte meer van hul
BBP te spaar). Hul tale stel die hede en toekoms
natuurlikergewys gelyk, wat die toekoms nader
laat lyk en dus makliker om voor op te offer (hetsy
deur vir aftrede te spaar, fiks te bly of nie te rook nie).
Daar is gevind die kanse dat in enige gegewe jaar geld
gespaar is, is 31% groter onder die sprekers van tale wat
nie'n sterk onderskeid tussen hede en toekoms vereis
nie, terwyl hulle teen aftrede ook 39% meer welvaart
vergaar het, 24% minder geneig is om te rook, 29%
meer geneig is om fisiek aktief te wees en 13% minder
geneig is tot mediese obesiteit.

Waar laat dit ons wat hier lees? Of ons nou 'n taal
praat wat ons 'n natuurlike voorsprong gee om sukses-
vol vir die toekoms te spaar, of 'n taal wat ons inherent
benadeel, onthou maar net enige vaardigheid kan
aangeleer of verwerf word.

Nes gedragsfinansies ons bewus maak van ons
beleggingsvooroordele, sodat ons dit kan bestuur eerder
as om daardeur gepootjie te word, so hoef die effek wat
ons taal het op hoe ons onwetend die werklikheid sien
en ervaar, ons ook nie te pootjie nie. Pleks daarvan kan
dit nog 'n vergrootglas wees waardeur ons ons besluite
bekyk om sé meer “rasionele” wesens en moontlik beter
beleggers te word.

Wanneer ons die behoefte aan onmiddellike bevredi-
ging te bowe kom en doelbewus meer toekomsgerig begin
optree, kan ons skuld vermy en daadwerklik 'n neseier
begin opbou. m

